
Internetek eta komunikabideek bultzatutako informazioaren garaian bizi gara, eta iturri fidagarriak izan daitezke horiek batzuetan. Jakin dakigunez, ordea, informazio tsunami horretan denetariko azalpenak aurki daitezke, askotan bat ere fidagarriak ez direnak. Nahasmen itzela sor daiteke, informazio dena aintzat hartuz gero. 
Pilulak

Sexologia

Agurtzane Ormatza Imatz


Gazteak informazio tsunami baten aurrean daude, eta askori ulertezina irudituko zaion arren, gazteen eta hain gazte ez diren askoren artean hainbat oinarrizko kontzeptu nahastuta azaltzen dira oraindik ere. Galdera harrigarriak egiten dira, eta benetako ezjakintasuna dago sexualitateari buruz, sexuari eta erotikari lotuta dauden gaiei buruz. 

Sexu heziketa gero eta modu eraginkorragoan azaltzen den heinean, gazteen galderei buruzko informazioa gero eta zabalagoa eta zuzenagoa da. Modu ezin hobea da jakiteko haien benetako kezkak eta gorabeherak zeintzuk diren, baita zelan ez bideratu jakiteko ere.
Pil-pilean dauden termino bi ekarri dizkizuet: pilula, hots, antisorgailua, eta biharamuneko edo larrialdietarako pilula:
Pilula
Pilularen helburua, beste prestakin hormonalena bezala (partxeak edota baginarako eraztunak), andreengan obulazioa ez izatea da. Obulaziorik gabe ezin garelako haurdun geratu. Besteak beste, burmuina arduratzen da andreon zikloaz. Haren agindupean gure obulutegiek obuluak eta hormonak askatzen dituzte hilekoa edukitzeko. Pilula hartzen dugunean, obulutegiek izurtu behar dituzten hormona tankerakoak hartzen ditugu, sintetikoak. Behar ditugun hormonak jadanik gure odolean daudenez, gure burmuinak ez die inolako agindurik ematen obulutegiei. Beraz, ez du izurtuko hormonarik, ezta obulurik ere. Haurdun geratzea, ezinezkoa. 
Edozelako prestakin hormonala hartzeko, gure medikuarekin edota ginekologoarekin kontsultatu behar dugu. Alde batetik, neska guztiek ezin dutelako horrelako pilularik hartu eta, bestetik, hainbat pilula mota daudelako eta bakoitzari dagokiona zein den medikuak esan behar duelako. Dena den, argi eduki behar dugu pilulak ez gaituela genitalen bidez jasotako gaixotasunetatik babestuko.
Hurrengo eguneko pilula
Pilula hau beste prestakin hormonal bat da. Haurdunaldiari aurre egiteko da, babes gabeko koito baten ostean erabiltzeko. Ez da pilula abortiboa, haurdunaldia prebenitzeko baino ez baita. Pilula hau soilik larrialdi batean erabil dezakegu, nahi gabeko haurdunaldia prebenitzeko. Behin baino gehiagotan erabiliz gero, batez ere emakumearen ziklo berean, eraginkortasuna gutxitu egingo da. Are gehiago, emakumearen zikloan eragin ezkorrak eduki ditzake. Argi eduki beharko dugu pilula horrek ere ez gaituela genitalen bidezko gaixotasunetatik babestuko.
Noiz erabil dezakegu pilula hau? 
· Kondoia apurtzen denean, kondoia bagina barruan geratu denean, zakila sasoiz ez delako atera eiakulazioaren ondoren edota txarto jartzearen ondorioz barrurantz sartu denean, edo kondoia jartzea ahaztu denean.

· Bestelako antisorgailuren bat erabiltzen badugu eta huts egin duenean. 
· Coitus Interruptus (mutilak eiakulatu baino lehen baginatik zakila ateratzea) praktika erabiltzean eta eiakulazioa baginaren barruan izan denean.

· Bortxaketa kasuetan
Zelan erabili behar da?
Eraginkorra izateko, babes gabeko koitoa eduki bezain laster erabili behar da.72 ordu pasa baino lehenago; eraginkortasun handiena, baina, lehenengo 24 orduetan dauka. Sasoi horretan hartzen da lehenengo pilula, eta 12 ordu igaro ostean bigarrena. Oso eraginkorra da ondo erabiliz gero, baina ez beti; %2 eta %6 artean huts egiten du.

Farmazietan (errezeta gabe) zein osasun etxeetan lor ditzakegu pilula horiek. Adina ez da oztopo, lotsa edota beldurra baino ez.
Zelan funtzionatzen du pilulak?
Ernalkuntza ostean obulua endometrioan ezarri baino lehenago hartzen bada soilik da eraginkorra metodo hau. Behin obulua ezarriz gero, pilula hartu arren, haurdunaldia aurrera joango da, umekiarentzako inolako eraginik gabe. 
H.E.P. hormonalaren akzio-mekanismoa anizkuna da. Horra hipotesi batzuk: 
· Obulazioaren atzerapena edota inhibizioa.

· Obuluaren eta espermatozoideen garraioan aldaketak sorraraztea.

· Endometrioaren (gure umetokiaren azala) heldutasuna atzeratzea eta umekia ezartzeko beharrezkoa den sinkronizazioa aldatzea.

Badakit gauza bat dela informazioa eskuratzea, eta beste bat erabiltzea behar edota gura izaten denean. Lotsa, beldurrak eta urduritasuna bidaide izaten baitira. Baina beti izaten dugu guk pentsatzen dugun baino gertuago lagun bat edota konfiantzazko inor gu laguntzeko prest.

Edozein pilula hartu baino lehenago pentsatu behar izango dugu ea zergatik eta zertarako hartuko dugun. Oro har, pilula gure erotika harremanetan izaten diren jokabide batzuk errazteko erabiltzen da, eta hurrengo eguneko pilula, berriz, egindako edo jasotako jokabideren baten ondorioz gerta daitekeen haurdunaldia ez izateko.

Dena den, nik proposamen bat egin nahi dizuet: modu bakarra dago haurdun geratzeko, baina zenbat modu aurki daitezke gozatzeko, askatzeko, orgasmoak izateko, gure lagunarekin bat egiteko?

Zelan zabalduko dugu gure erotikan gozamenaren eta gorputzaren komunikazioaren Ikerkuntza Saila edota hain modan dagoen I+G Saila? Seguru nago hainbatetan pilulak ez liratekeela beharrezkoak izango, baina zelan hobetuko liratekeen gure harremanak.

